Til Kulturkomiteen i Sogn og Fjordane.

Underteikna, Stein Arve Olsen, Sander Ødelien og Øyvin Konglevoll, representerer dei 3 største verneverdige fartøya i Sogn og Fjordane; segljakta S/J ”SVANHILD” frå 1889 og dei to  fjordabåtane M/S ”ATLØY” frå 1931 og D/S ”STAVENES” frå 1904, begge med mange år i rutefart for Fylkesbaatane.

Vi fortel gjerne om desse fartøyvernprosjekta etterpå, men vil først framføre det som er vår hovudbodskap:

Sogn og Fjordane  er det einaste fylket i landet med sjø i namnet; prega av djupe fjordar og ei spektakulær og variert kystlinje frå Fensfjorden i sør til Stadt i nord. Sjøen har vore, og er, særs viktig både for samferdsle og som levebrød. Derfor har fylket ein særskild rik fjord- og kystkultur. Fjord 1 Fylkesbaatane er i tillegg norskekysten sitt eldste eksisterande ruteselskap med historie heilt tilbake til 1858.

Denne kulturen og historia er ivareteken av kystlaga gjennom Forbundet Kysten, som tek vare på naustmiljø, samt bevarar og brukar  opne tradisjonsbåtar. I tillegg har Sogn og Fjordane eit representativt utval av større verneverdige fartøy, med status gitt av Riksantikvaren. Desse fartøya er innmeldt i Norsk Forening for Fartøyvern.

· Som museumsfartøy står jektene HOLVIKJEKTA på land på Sandane og SVØMIANNA i Florø. 
· ATLØY, HAUGEFISK og reisandebåten ARNEFJORD er restaurert og i drift, medan 
· dampskipet STAVENES og agentbåtane STANGFJORD og ARNAFJORD er under restaurering. Dei tre sistnemnde har fått store tilskot frå Riksantikvaren siste året.

Det krevst store midlar for å restaurere eldre fartøy. Men det krevst også store midlar for å halde restaurerte fartøy i drift og hindre forfall. En stor frivillig innsats er likevel den største innsatsfaktoren. 

42 millionar vart løyvd til fartøyvern gjennom Riksantikvaren dette året. Det kom inn søknad om til saman 187 millionar, så det seier seg sjølv at mange får avslag. Berre eit fåtal får det dei søkjer om. Medan det til dømes i Hordaland er fleire legat og firma som deler ut rause midlar til fartøyvern, er det lite og ingenting å hente frå den kanten her i Sogn og Fjordane. 
Sogn og Fjordane løyver ganske mykje til kultur pr. innbyggar. Tilsvarande har det dei siste åra vore løyvd omlag 1 krone pr. innbyggar til fartøyvern.

Vi hadde håpa at ein i større grad såg verdien av kystkultur og fartøyvern. Vi er i kontakt med Riksantikvaren som stiller seg undrande til kvifor ikkje SAVOS-ordninga vert nytta betre. SAVOS-ordninga som gjeld for vestlandsfylka og Vest Agder fungerer slik at for kvar krone fylka løyver til fartøyvern bidreg Riksantikvaren med tilsvarande. 
Vert det løyvd 100 000, - som det er gjort de siste åra, gjev dette 200 000 til fartøyvern. Vert løyvingane auka til 300 000 gjev dette 600 000 til fartøyvern. Desse midla kjem då i tillegg til det ein kan søke Riksantikvaren direkte, og verkar ikkje inn på desse løyvingane. Vår oppmoding er å nytte denne ordninga betre enn det ein gjer i dag.     

Det vert sagt at 1 krone løyvd til kystkultur og fartøyvern gjev 9 kroner attende, nettopp fordi den frivillige innsatsen er så stor innan dette feltet.
Det er fleire eksempel på at det vi driv med har positive ringverknader. Det er berre å vise til Fjordaferda som ATLØY legg ut på kvar haust med besøk av bygder og tettstader heile vegen frå Florø til inst i Sogn. Fleire tusen i alle aldrar møter fram der ATLØY klappar til kai.
Kysten sitt Landsstemne i Kalvåg i 2005 vart ei stormønstring av kystkultur og fartøyvern, og ikkje minst vart Fjordsteam i Florø i 2010 eit høgdepunkt i byen sitt jubileumsår.  ATLØYS VENNER var hovudarrangør, og arrangerte i lag med lokale krefter til en kostnad av 1% av underskotet frå Tall Ships Race i Måløy. 
Desse fartøya er kultur-, historie-, og identitetsbyggande merkevarer som vil kunne være ein ressurs for utvikling av ein bærekraftig turisme. 
Så vi vil gjenta oppfordringa: 
Fartøyvern og kystkultur er ein viktig del av kulturen på lik linje med idrett, musikk og teater, og både treng og fortener å bli støtta opp om, ikkje berre med fine ord, men også med naudsynte økonomisk midlar.

